
	వ.	
ఆరక్తం బాస్వాదింపఁ గోరి మేషయుద్ధమధ్యం బని తలంప నెఱుంగక దుర్బుద్ధియ

గుజంబుకంబు జిహ్వాచాపలంబునఁ దద్రక్తం బుపయోగించుసమయంబున.

	క.	
మును పాసి వెనుకవెనుకకుఁ జని తాకుతగళ్ళనడుముఁ జచ్చిననక్కన్

గనుఁగొని వగచుచు భిక్షుకుఁ, డెనయఁగ నాషాఢభూతి నెలమిం బిలువన్.

	వ.	
వాఁ డంతకుమున్న వసుభరితం బైనయాకంథ నపహరించి చను టెఱింగి మోసపోయితి

నని భిక్షుకుండు దనమనంబున మేషయుద్ధమధ్యంబున జంబుకంబునకును నాషాఢ

భూతివలనఁ దనకును ననర్థకం బయ్యె ననుచుఁ జింతింపుచు నస్తమయసమయంబు

నఁ దత్సమీపనగరంబుఁ బ్రవేశించి యం దొకతంతువాయగృహంబునకుం జని సు

హృద్వాతగోష్ఠిం జెంది సుఖోపవిష్టుం డై యుండెనంత.

	క.	
ఆసాలీనికులాంగన, దోసం బన కన్యవిటులతోఁ దిరుగంగా

నాసరసిజాక్షివలనన్, గాసిల్లుచు దానివిభుఁడు కన్నిడియుండెన్.

	సీ.	
ఉన్నచో నారాత్రి యొండు బాలికఁ గూర్చి, మగఁడు వోవఁగఁ జూచి మది నెఱింగి

తనదుదూతిక యైనతరుణి రమ్మని పిల్వ, నదియుఁ దానును నన్యసదనమునకుఁ

జనునంత నెదురుగా సాలీఁడు వచ్చిన, దూతికఁ దొలఁగించి తోయజాక్షి

పురుషుముందఱ నేఁగి భోరున నిలు చొచ్చి, గరగతోయము దెచ్చి కాళ్ళు గడుగఁ



	 







	గీ.	
దఱియ భావజ్ఞుఁ డై దానిధౌర్త్య మెఱిఁగి, విసువ కొడ లెల్లఁ జెడఁ గొట్టి విఱిచికట్టి

తెల్లవాఱంగఁ జూడు నీతెఱఁ గటంచు, నిండుమనమున నాతండు నిదురవోవ.

	వ.	
అయ్యవసరంబున.

	ఉ.	
దూతిక వచ్చి నీపతి మృతుండునుబోలెను నిద్రవోయెడున్

భీతకురంగనేత్ర యితనిం గనుబ్రామి సుఖింపఁ బొమ్ము నీ

వీతఱి వచ్చునంతకు సహించెదఁ గట్టినరజ్జుబంధముల్

నాతనువల్ల నుంచుకొని నాకుఁ బ్రియం బిది పద్మలోచనా.

	ఉ.	
కంతునిఁ బోలునట్టియుపకాంతునితోడ రమించితేనియున్

సంతస మందె దంచు విలసద్ధతి నీకడ కేఁగుదెంచితి

గాంత పురాతనుం డయినకాంతుఁడు మేల్కనెనేని వీఁడు కా

లాంతకుఁ డైననుం దలఁకు నచ్చటికిం జని రమ్ము పొ మ్మొగిన్.

	వ.	
అని దానిరజ్జుబంధంబు లూడ్చి దానికిం బ్రియంబుగాఁ దన్ను గట్టించుకొని యయ్యు

వతీరత్నంబు పనిచిన నదియు నర్ధరాత్రసమయంబున నిబిడాంధకారంబునఁ బుష్పకో

దండసహాయ యగుచు నుపనాథమందిరంబుఁ బ్రవేశించె నిటఁ దంతువాయుండు నంత

మేల్కాంచి యంధకారంబుకతంబునఁ దనకాంత యున్న రూ పెఱుంగ కిట్లనియె.



	 179












[image: ]

[image: ]

"https://te.wikisource.org/w/index.php?title=పుట:పంచతంత్రము_(దూబగుంట_నారాయణ).pdf/19&oldid=410394" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 28 ఫిబ్రవరి 2023న 22:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

